Avgerð frá 17.04.2002
J.nr. 01S01-0118 118/01
Evni: Útihildin inntøka
§ 120 í skattalógini
· Samandráttur:
Í samband við eftirlitsvitjanir á ymiskum dansistøðum fekk skattavaldið upplýsingar um inntøkur hjá nøkrum tónleikabólkum. Tann tónleikabólkurin, sum kærarin var við í, var ein av hesum. Av tí at hesin tónleikarabólkurin ikki hevði latið inn nakran roknskap til Toll- og Skattstovuna, var biðið um at fáa roknskapin fyri árini 1994-98. Kærarin hevði á sjálvuppgávum sínum uppgivið tónleikarainntøku vm. sum nettoinntøku, men ongir roknskapir vóru innlatnir. Fyri árini 1995, 96 og 99 vóru yvirlit yvir inntøkur og útreiðslur tó latin skattavaldinum. Av tí at skattavaldið í samband við eftirlitsvitjanir var komið eftir, at ávísar inntøkur ikki vóru álíknaðar fyri árini, varð kærarin eisini biðin um at sundurgreina og skjalprógva inntøkuna, sum var givin upp sum onnur inntøka á sjálvuppgávuni. T&S bað við heimild í § 120 í skattalógini peningastovnar um kontoavrit. T&S viðgjørdi málið, loyvdi nøkrum frádráttum, men annars varð skattaskylduga inntøkan hjá skattgjaldaranum hækkað fyri øll árini.
Hesa avgerð kærdi skattagjaldarin til kommunalu skattakærunevndina, sum tók avgerð um, at álíkningarnar fyri øll árini varð fram sambært gjaldandi skattalóg og skattasiðvenju á økinum.
Landsskattakærunevndin vísti m.a. til reglugerð frá apríl 1985 fyri tónleikarar, tónleikarbólkar skulu skrásetast og fáa tillutað A-tal/vinnutal. Útgjaldingar til bólkin eru ikki at meta sum A-inntøka, meðan útgjaldingar frá bólkinum til teir einstøku lutakararnar roknast sum A-inntøka. Kærarin hevur ikki mótmælt, at hann hevur havt inntøku, sum skattavaldið hevur hækkað álíknaða inntøku hansara við.
Landsskattakærunevndin avgjørdi at staðfesta avgerðina hjá kommunalu skattakærunevndini grundað á, at skattsetingin var væl skjalprógvað og grundgivin, tó so at álíkningin fyri 1997 varð lækkað við kr. 6.000. 

Málslýsing:
Í samband við eftirlitsvitjanir á ymiskum dansistøðum fekk skattavaldið upplýsingar um inntøkur hjá nøkrum av tónleikabólkunum. Tónleikabólkurin, sum kærarin var við í, var ein av hesum. Av tí at hesin tónleikabólkurin ikki hevði latið inn nakran roknskap til Toll- og Skattstovuna, var biðið um at fáa roknskapin fyri árini 1994-98.

Kærarin hevur á sjálvuppgávum sínum uppgivið tónleikainntøku vm. sum nettoinntøku, men ongir roknskapir eru innlatnir. Fyri árini 1995, 96 og 99 eru yvirlit yvir inntøkur og útreiðslur tó latin skattavaldinum. Av tí at skattavaldið í samband við eftirlitsvitjanir var komið eftir, at ávísar inntøkur ikki vóru álíknaðar fyri árini, varð kærarin eisini biðin um at sundurgreina og skjalprógva inntøkuna, sum var givin upp sum onnur inntøka á sjálvuppgávuni.

Kærarin ger galdandi:
Kærarin ger galdandi, at hann ikki hevur nakran roknskap, og at tað er ómøguligt hjá honum at geva skattavaldinum umbidnu upplýsingar um, hvørjum hann hevur spælt saman við, nær og hvar, og at umstøðurnar hjá tónleikarum í Føroyum gera, at tað ikki er tíð til tað nógva skrivstovuarbeiði. Men hann upplýsir tó, at minst 10 ymiskir tónleikarir hava spælt saman við honum hesi árini.

Annars upplýsir hann, at hann øll árini eftir førimuni hevur uppgivið eina upphædd sum onnur inntøka, og at hann viðhvørt hevur lagt eitt yvirlit við, hvussu henda inntøkan er komin fram, men síðan Toll- og Skattstovan fór undir at gera fyribilsskránna hevur hann ikki hildið, at tað var neyðugt. Men talið er eitt miðaltal, sum hann hevur roknað seg fram til.

Toll- og Skattstovan ger galdandi:
Av tí at skattavaldið ikki hevur fingið nøkur skjøl uppá roknskapin, tí tey sambært kæraranum ikki finnast, avgjørdi skattavaldið við heimild í § 120 í skattalógini at biðja peningastovnarnar um kontoavrit frá og við 1995.

Av kontoavritunum sæst, at í fleiri førum, tá inntøka frá tónleikavirkseminum verður sett inn, verður ein partur tikin út aftur. Í hesum førum hevur skattavaldið gjørt av at deila inntøkuna upp í 5 ella 7, soleiðis sum kærarin hevur skotið upp, tí teir eru 5 mans í tónleikabólkinum og 7 mans við einum øðrum. Men tað er ikki í øllum førum, at innsettu upphæddirnar verða býttar við 5 ella 7, tí tað er ikki í øllum førum, at nøkur upphædd verður tikin út aftur til aðrar persónar. Tá hevur skattavaldið mett, at hann hevur móttikið alla upphæddina sjálvur.

Fyri árini 1995 og 96 hevur skattavaldið gjørt av at góðtaka ein part av útreiðslunum, sum kærarin hevur sett upp í teimum yvirlitum, sum hann hevur latið inn, hóast onki skjalprógv er. Hetta er gjørt, tí tað er sannlíkt, at hann hevur havt ávísar útreiðslur, sjálvt um hann ikki kann skjalprógva tær.

Fyri 1995 hevur skattavaldið avgjørt at skatta kæraran av kr. 37.240 sum inntøka frá tónleiki o.l., og at loyva honum kr. 6.800 í frádrátti uttan skjalprógv, tvs. kr. 30.440. Uppgivið á sjálvuppgávuni vóru kr. 10.700. Hetta er ein hækking uppá kr. 19.740. (30.440-10.700)

Fyri 1996 hevur skattavaldið avgjørt at skatta kæraran av kr. 30.440, sum inntøka frá tónleiki o.l., og at loyva honum kr. 6.400 í frádrátti uttan skjalprógv, tvs. kr. 24.040. Uppgivið á sjálvuppgávuni vóru kr. 19.100. Hetta er ein hækking uppá kr. 4.940. (24.040-19.100)

Fyri 1997 hevur skattavaldið avgjørt at skatta kæraran av kr. 40.950, sum inntøka frá tónleiki o.l.. Eingin frádráttur er givin fyri útreiðslur, tí kærarin ikki hevur sent inn roknskap (yvirlit yvir inntøkur og útreiðslur).

Viðvíkjandi 97 viðmerkir skattavaldið, at tey hava verið á arbeiðsgevaraeftirliti hjá paratfelag í juli 2000, og at vitjanin vísti, at kærarin í 1997 hevði móttikið kr. 38.150 sum løn frá felagnum. Tá skjølini vísa, at kærarin eisini hevur móttikið løn frá hotelli, heldur skattavaldið, at hann heldur er skattaður ov lítið enn ov nógv.

Uppgivið á sjálvuppgávuni vóru kr. 10.700. Hetta er ein hækking uppá kr. 30.250. (40.950 -10.700)

Fyri 1998 hevur skattavaldið avgjørt at skatta kæraran av kr. 45.145, sum inntøka frá tónleiki o.l. Eingin frádráttur er givin fyri útreiðslur, tí kærarin ikki hevur sent inn roknskap (yvirlit yvir inntøkur og útreiðslur).

Viðvíkjandi 1998 viðmerkir skattavaldið, at arbeiðsgevaraeftirlit hjá partafelagnum vísti, at kærarin í 98 hevði móttikið kr. 27.550 sum løn frá felagnum. Í 98 eru eisini skjøl, sum vísa, at kærarin hevur móttikið løn frá hotelli. Tí metir skattavaldið, at hann heldur er skattaður ov lítið enn ov nógv.

Uppgivið á sjálvuppgávuni vóru kr. 10.700. Hetta er ein hækking uppá kr. 34.445. (45.145 -10.700)

Fyri 1999 hevur skattavaldið avgjørt at skatta kæraran av kr. 29.000 sum inntøka frá felag og kr.14.000 sum inntøka frá tónleiki o.l. Eingin frádráttur er givin fyri útreiðslur, tí kærarin ikki hevur sent inn roknskap. Tó var avgjørt at loyva 50 % av útreiðslum til eina teldu sum frádrátt, tí skattavaldið var av teirri áskoðan, at teldan ikki bert bleiv nýtt í mun til tónleikara- og undirhaldsvirksemi, men eisini privat m.a. í samband við lærarayrki.

Viðvíkjandi 1999 viðmerkti skattavaldið, at inntøkan frá felagnum er A-inntøka.

Samanumtikið heldur skattavaldið, at kærarin ikki er skattaður av øðrum inntøkum enn teimum, sum hann hevur móttikið. Kærarin hevur ikki kunnað avvíst nøkrum av hesum, og undirskjølini vísa eisini, at inntøka hansara av tónleika-, undirhalds- og lýsingarvirkseminum í minsta lagi er tann, sum skattavaldið hevur sett upp. Innsetingarnar av tónleikavirkseminum eru eisini býttar í 5, hóast kærarin ikki vil úttala seg um, hvør hevur spælt saman við honum.

Kærarin hevur bert skjalprógvað útreiðsluna fyri telduna. Tá hann ikki kann/vil skjalprógva útreiðslurnar, hevur hann heldur ikki rætt til nakran frádrátt. Hóast hetta hevur hann tó fingið frádrátt fyri kr. 13.200 uttan skjalprógv.

Niðurstøðan hjá Kommunalu skattakærunevndini
í avgerð dagfest 1.10.01 er soljóðandi:

Skattakærunevndin kann vísa á, at tygum á innsendum sjálvuppgávum fyri árini 1995 til 1999 hava uppgivið tónleikainntøku v.m. (hjávinna/ ítriv), men tygum hava ikki latið inn fullfíggjaðar roknskapir fyri árini saman við sjálvuppgávunum.

Her kann eisini verða víst á, at Toll- og Skattstovan hevur heitt á tygum um at senda inn nevndu roknskapir og skjalprógv, men hetta tilfarið er ikki innsent.

Í skrivi til Toll- og Skattstovuna hava tygum sagt, at eftir førimuni hava tygum uppgivið á sjálvuppgávunum eitt krónutal undir teigi "aðrar inntøkur", og at viðhvørt er hjálagt yvirlit yvir inntøkuna.

Eisini verður ført fram, at síðan skattaskipanin var broytt, hava tygum stundum hildið tygum til upphæddina á fyribilsskattaskránni, at tónleikainntøkan er nakað støðug, og tí eru hesi tøl nýtt.

Í kæruni vísa tygum m.a. á, at fyri nevndu ár eru útreiðslurnar settar lágt, at fullur frádráttur eigur at verða veittur fyir telduna, at tað ongantíð er avskrivað uppá ljóðføri v.m. og víst verður eisini á, at núverandi ljóðføri v.m. standa tygum í kr. 32.893.

Her kann skattakærunevndin m.a. vísa til kap. 3 í skattalógini, sum umrøður ta skattskyldugu inntøkuna, og sambært § 103 í skattalógini hava tygum skyldu til at senda inn, saman við sjálvuppgávuni, fullfíggjaðan roknskap (rakstrarroknskap og fíggjarstøðu), sum lýkur ásetingarnar um minstukrøv til bókhald og roknskap v.m., og kann verða skoytt uppí, at frammanfyri nevnda eisini er galdandi fyri hjávinnu ella ítriv.

Eisini kann verða víst á, at í sambandi við eftirlitsvitjan og teir upplýsingar, sum Toll- og Skattstovan hevur innheintað frá ymiskum dansistøðum og peningastovnum v.m. er greitt, at tær upphæddir, sum tygum hava uppgivið á sjálvuppgávunum fyri árini, ikki beinleiðis samsvara við hesar upplýsingar, og tá tygum eftirfylgjandi ikki hava sent inn roknskapir og skjalprógv fyri inntøkur og útreiðslur, hevur Toll- og Skattstovan, sambært fyriliggjandi skjalprógvi, broytt álíkningarnar fyri árini. Men eftir fyriliggjandi upplýsingum hevur Toll- og Skattstovan ikki gjørt eina eginnýtslurokning (beinleiðis uppgerð).

Í kæruni og skrivum verður víst á útreiðslur í sambandi við tónleikainntøkuna v.m., men her má nevndin vísa til, at tað eigur at fyriliggja skjalprógv fyri inntøkur og útreiðslur, og her kann eisini verða sagt, at Toll- og Skattstovan í ávísan mun hevur góðkent útreiðslur sambært innsendu inntøkuuppgerðir.

Skattakærunevndin kann tí siga, at tygum eru skattsettur av teimum inntøkum, sum tygum hava móttikið, og at tygum, sum sagt, ikki hava afturvíst álíkningunum við roknskapum og skjalprógvum v.m.

Við ávísing til frammanfyri standandi hevur skattakærunevndin á fundi viðgjørt málið, og sambært tí, sum fram er komið, fer skattakærunevndin at geva Toll- og Skattstovu Føroya viðhald í kærumálinum:

Skattakærunevndin staðfestir, at:
Álíkningarnar viðvíkjandi árunum 1995, 1996, 1997, 1998 og 1999 eru framdar sambært galdandi skattalóg og skattasiðvenju á økinum

Toll- og Skattstovan, Stýrið, sigur í ummæli dagfest 10.01.02, at:

"Stýrið hevur havt málið til viðgerðar, og Stýrið metir samanumtikið, at skattgjaldarin er rætt viðgjørdur skattliga. Hann hevur havt inntøkur, sum hann ikki hevur givið upp til skattingar; hann hevur ikki ført roknskap, sum lýkur treytirnar fyri minstukrøv fyri bókhald, og hóast heitt hevur verið á skattgjaldaran um at koma við roknskapi, hevur hann ikki gjørt tað; hann hevur ikki uppgivið, hvør ið hevur móttikið upphæddir frá konto hansara, upphæddir, sum eru fluttar á kontoina frá frítíðarfelagsskapum v.m., og sum skattavaldið hevur gingið við til ikki at skatta hann av, og hann hevur fingið skattlligan frádrátt fyri útreiðslur, hóast hann ikki hevur skjalprógvað hesar útreiðslur. Stýrið mælir Landsskattakærunevndini til at taka undir við avgerðini, sum Kommunala skattakærunevndin hevur tikið".

Viðmerkingar frá Landsskattakærunevndini og avgerð:
Hevur ein persónur inntøku av einum ella øðrum, tað veri seg ítriv ella vinnu, skal roknskapur gerast. Roknskapurin skal innihalda verulig tøl og ikki metingar, og skulu skjøl vera tøk bæði yvir inntøkur og útreiðslur. Hetta skal goymast í minsta lagi í 5 ár smb. minstukrøv til bókhald og roknskap.

Fyri at gera tað lættari hjá tónleikarum bleiv reglugerð gjørd í apríl 1985 fyri útgjalding av samsýningum til luttakarar í tónleikabólkum. Reglugerðin sigur m.a., at tónleikabólkar skulu skrásetast og fáa tillutað eitt A-tal/vinnutal. Útgjaldingar til bólkin verða ikki at rokna sum A-inntøka, men skulu allar útgjaldingar frá bólkinum til teir einstøku luttakararnar roknast sum A-inntøka og ávísast um afturhaldsskipanina.

Um tónleikabólkurin ikki er skrásettur, er samsýningin til tónleikararnar A-inntøka og skal ávísast tí, sum stendur fyri dansinum ella tiltakinum.

Skattavaldið góðtekur frádrátt fyri útreiðslur, sum hoyra til inntøku av tónleiki. Tá hetta ikki er vinnuligt, verður hall ikki góðtikið. Tvs. at skjalprógvaðar útreiðslur verða bert góðtiknar ájavnt við inntøkuna av undirhaldi.

Í hesum málinum hevur kærarin ikki mótmælt, at hann hevur havt inntøkuna, sum skattavaldið hevur hækkað álíknaðu inntøku hansara við. Men hann vísir á, at hann ikki fær skjalprógvað útreiðslur, sum hann hevur havt í sambandi við inntøkuna.

Skattavaldið hevur framlagt nógv skjøl, so sum kontoavrit av peningakonti kærarans, avrit av rokningum og kekkum, yvirlit yvir tiltøk frá hotelli osfr., sum undirbyggja framdu hækkingarnar.

· Landsskattakærunevndin avgjørdi at staðfesta avgerðina hjá Kommunalu skattakærunevndini grundað á, at skattsetingin fyri 1995-99 var væl skjalprógvað og grundgivin. Tó metti nevndin, at skatting av kr. 6.000, sum vóru settar inn á konto hjá konu kærarans 18.12.97 ikki var nóg væl grundað, av tí at sambandið millum virksemi hjá kæraranum og inngjaldingina á konto hjá konuni ikki var nóg væl prógvað. Álíkningin fyri 1997 eigur tí at lækkast við kr. 6.000. 

